
 

Messadi 
per la radunanza communala Surses digls 22 da zarcladour 2026 

 

 

Stimadas votantas e stimos votants 

La suprastanza communala Az sottametta igl rapport e la proposta pertutgont igls affars 

suandonts. 

 

 

Tractanda 2 

Rendachint 2025 

Sen igl onn finanzial 2025 dastga da prancepi neir vurdo anavos positivamaintg. Igl chint 

economic è pero, scu spitgia, nia gravagea pi ferm tgi igls davos onns. Las expensas digl 

menaschi èn per CHF 1'366'000.00 pi otas tgi igl onn 2024. En muteiv principal è mutivo antras 

la somma tgi è neida paeda alla Center da Sanadad Savognin SA. Igl retgav digl menaschi è sto 

per CHF 463'000.00 pi ot tgi igl onn 2024. Las taglias spezialas èn sa sbassadas gio igl onn 

precedent per stgers 60'000.00 ed èn ossa igl onn 2025 anc eneda per CHF 284'000.00 pi bassas 

tgi igl onn 2024. Las taglias generalas èn per CHF 251'000.00 pi otas tgi igl onn precedent. Scu 

gio igls davos onns, vign ena part digl surple duvro per la prefinanziaziun - cun resalva 

dall’approvaziun antras la radunanza communala. Cunchegl tgi CHF 15.0 miu. èn gio risguardos 

ainten la prefinanziaziun per la construcziun nova dalla tgesa da scola Grava a Savognin, è la 

suprastanza communala s’exprimeida per ena sagonda prefinanziaziun. Igl è da contribueir CHF 

3.0 miu. per igl nov luvratori communal. Las dus prefinanziaziuns vignan alloura schlieidas per 

igls 31-12-2026, cun la finiziun digls projects. 

Igl chint annual 2025 sera siva dalla cudischaziun dalla dumonda menziunada per la 

prefinanziaziun digl nov luvratori communal cun en surple d’antradas da CHF 288'614.00. 

Igl cumegn ò fatg investiziuns nettas da total CHF 14'872'890.00. Cun ena somma d’auto-

finanziaziun da CHF 4'742'713.00 magna chegl ad en deficit da finanziaziun da CHF 

10'130'177.00. Chegl monta tgi las investiziuns nettas èn chest onn per gronda part betg neidas 

finanztgeidas or digl cash-flow realiso sez (grad d’autofinanziaziun 32%). Chegl è betg sto da 

spitgier oter siva digl grond basigns d’investiziun budgeto. Vurdo anavos èn siva dalla fusiun igl 

onn 2016 - a vista cumulada- pero tuttegna neidas finanztgeidas tot las investiziuns or digl cash-

flow realiso sez.  

La bilantscha sera da tottas dus varts cun CHF 109’964’895.00. Igls meds liquids èn sa sminuias 

per CHF 7’262'332.00 e montan igls 31-12-2026 a CHF 1’297'243.00. Igls impegns finanzials a 

lunga scadenza èn s’augmentos igl onn 2025 per CHF 3'939'700.00 ed identifitgeschan igls  

31-12-2025 ena somma da CHF 4'723'400.00. 

Per incumbensa dalla cumischung da gestiun è igl noss chint annual nia controllo scu igls onns 

precedents digl post da revisiun extern Curia AG a Coira, igl qual igl ò catto per bung. 

Detagls èn da vaseir ainten l’agiunta agl messadi, tgi cuntigna ena resumaziun dalla bilantscha 

per igls 31-12-2025 scu er igl chint economic ed igl chint d’investiziuns 2025, ed er infurmaziuns 

ulteriouras. D'observar èn er igls rapports digl post da revisiun extern e dalla cumischung da 

gestiun. 

Igl chint annual detaglea 2025 cun agiunta è er publitgia sen la pagina web digl cumegn. 

 



Proposta dalla suprastanza communala:  

La suprastanza communala e la cumischung da gestiun proponan alla radunanza communala, sa 

basond agl rapport digl post da revisiun extern, d’approvar 

­ igl deposit da CHF 3 miu. ainten la prefinanziaziun (capital agen) per igl project "construcziun 

nov luvratori communal a Savognin"; ed 

­ igl chint annual 2025, tgi consista dalla bilantscha, digl chint economic, chint d’investiziuns, 

chint dalla circulaziun digls daners e dall’agiunta.  

__________________________________ 

 

 

Tractanda 3 

Rendachints davart igls projects d’investiziun terminos igl 2025: infurmaziun  

La suprastanza communala rapporta davart igls projects d’investiziun terminos igl onn da gestiun 

2025. 

a) Project d’investiziun "renovaziun Veia Sot Curt a Savognin" 

Alla radunanza communala digls 09-12-2024 on las votantas ed igls votants delibero en 

credit brut da CHF 615'000.00 (incl. taglia sen la plevalour TPV) per la renovaziun dalla Veia 

Sot Curt a Savognin. A madem taimp cun la renovaziun dalla veia èn nias amplifitgias e 

renovos igls conducts d’ovra e l’illuminaziun dalla veia. 

Igls costs totals montan tenor igl chint final a brutto CHF 624'106.10. Igl credit delibero è 

nia surpasso per 1.5% u CHF 9'106.10. 

b) Project d’investiziun "renovaziun Veia Gravas a Tinizong" 

Alla radunanza communala digls 29-01-2024 on las votantas ed igls votants delibero en 

credit brut da CHF 1'020'000.00 (incl. TPV) per la renovaziun dalla Veia Gravas a Tinizong. 

A madem taimp cun la renovaziun dalla veia èn nias amplifitgias e renovos igls conducts 

d’ovra e l’illuminaziun dalla veia. 

Igls costs totals importan tenor igl chint final a brutto CHF 853'580.90. Igl credit delibero è 

nia sotpasso per 16.3% u CHF 166'419.10. 

c) Project d’investiziun "renovaziun veia da quartier Talvangas Soura a Parsonz" 

Alla radunanza communala digls 09-12-2024 on las votantas ed igls votants delibero en 

credit brut da CHF 330'000.00 (incl. TPV) per la sanaziun dalla veia da quartier Talvangas 

Soura a Parsonz. A madem taimp cun la sanaziun dalla veia èn nias amplifitgias e renovos 

igls conducts d’ovra communals digl provedimaint d’ava, dalla dismessa dall’ava persa e digl 

provedimaint cun forza electrica.  

Igls costs totals importan tenor igl chint final a brutto CHF 323'374.15. Igl credit delibero è 

nia sotpasso per 2.0% u CHF 6'625.85. 

d) Project d’investiziun "farmada da posta tenor igls basigns da persungas cun 

impedimaints a Mulegns" 

Alla radunanza communala digls 09-12-2024 on las votantas ed igls votants delibero en 

credit brut da CHF 315'000.00 (incl. TPV) per la construcziun d'ena farmada da posta tenor 

igls basigns da persungas cun impedimaints a Mulegns.  

Igls costs totals montan tenor igl chint final a brutto CHF 236'140.25. Igl credit delibero è 

nia sotpasso per 25.0% u CHF 78'859.75. 

An tot ins ò survagnia contribuziuns digl UVIAS/ASTRA da CHF 128'065.75. Igls costs nets 

per las lavours da sanaziun montan per igl cumegn a CHF 108'074.00. 

 



e) Project d’investiziun "farmada da posta tenor igls basigns da persungas cun 

impedimaints a Tinizong" 

Alla radunanza communala digls 09-12-2024 on las votantas ed igls votants delibero en 

credit brut da CHF 195'000.00 (incl. TPV) per la construcziun d'ena farmada da posta tenor 

igls basigns da persungas cun impedimaints a Tinizong. 

Igls costs totals montan tenor igl chint final a brutto CHF 189'635.75. Igl credit delibero è 

nia sotpasso per 2.8% u CHF 5'364.25. 

f) Project d’investiziun "provedimaint d’ava Burvagn" 

Alla radunanza communala digls 09-12-2024 on las votantas ed igls votants delibero en 

credit brut da CHF 485'000.00 (incl. TPV) per ligl nov conduct digl provedimaint d’ava a 

Burvagn.  

Igls costs totals montan tenor igl chint final a brutto CHF 379'586.05. Igl credit delibero è 

nia sotpasso per 21.7% u CHF 105'413.95. 

 

__________________________________ 

 

 

Tractanda 4 

Project d'investiziun "veia da gôt Pensa (project collectiv mantignamaint SIE 2026)"; 

dumonda per credit d'impegn brut da CHF 2'500'000.00 

La veia da gôt Tinizong-Pensa scu er las veias da maschinas Pensa-Plaz la Lagna e Pensa-La Pale 

furman l'equipaziun centrala dalla Val d'Err. Ellas servan alla cultivaziun digl gôt, all'avertura 

dallas alps d'Err, Tigiel e Colm scu er da numerousas aclas, bietgs e surfatschas agricolas. Ultra 

da chegl è la lengia da pressiun dall’ovra electrica Ragn d’Err integrada per part aint igl corp 

dalla veia. 

Ple tgi 90% dalla surfatscha da gôt equipada èn gôt da schurmetg. Las averturas existentas èn 

da gronda impurtanza per la tgira e la cultivaziun da chels gôts da schurmetg scu er per la 

protecziun dall'infrastructura a lunga vista. 

Situaziun da partenza 

La veia da gôt e las dus veias da maschinas on donns tgi èn caschunos perveia dalla vigliadetna 

e perveia dall'utilisaziun. Lotiers totgan sbassadas ed instabilitads dallas scarpas dalla vart dalla 

val, indrezs da drenascha donnageas, stresas d'isada mancantas scu er construcziuns da sustign 

tgi ston neir sanadas. Pertutgias spezialmaintg èn sectours per lung dalla lengia da pressiun 

dall'ovra electrica Ragn d'Err scu er singuls tschancungs cun ena siertad da traffic restranscheida. 

Sainza reparaziun exista igl risc d'ulteriours donns ve dallas averturas e ve dall'infrastructura tgi 

è aint igl corp dalla veia. 

Fegnameiras digl project 

La fegnameira digl project è da mantigneir a lunga vista dalla funcziunalitad e l'abilitad 
d'adiever dallas averturas existentas digl gôt scu er da garanteir la siertad digl traffic. 
An spezial 
­ duessan neir sieradas la stabilitad da scarpas periclitadas,  

­ duessan neir reparos donns ve digl vial, ve da drenaschas e ve da construcziuns artifizialas,  

­ duess neir schurmageda la lengia da pressiun dall'ovra electrica Ragn d'Err,  

­ duess restar garanteida a lunga vista la cultivaziun digl gôt da schurmetg. 

Costs 

Igl preventiv digl uffezi da gôt e prievels dalla nateira UGP/AWN digl settember 2025 monta a 

CHF 2'488'000.00. Per igl preventiv vala en'intschertezza digls costs da ±5 %. 



Las lavours d'impressari èn neidas scretgas or publicamaintg igl schaner 2026. Las offertas 

inoltradas adampleschan tot las preteisas formalas e tecnicas. L'offerta la pi favorevla 

corresponda agl preventiv digl UGP/AWN ed ò survagnia l'incumbensa (figl uffizial digl cantun, 

publicaziun 00.151.873) - premess l'approvaziun digl credit antras la radunanza communala. 

Igl cantun cunfinanztgescha igl project cun 60.4%. Supraple sa participescha l’ovra electrica 

Ragn d’Err cun ena contribuziun unica da CHF 50'000.00. 

Proposta dalla suprastanza communala: 

La suprastanza communala propona alla radunanza communala d’approvar igl credit d'impegn 

brut da CHF 2'500'000.00 (±5% intschertezza da costs) per renovar l'avertura digl gôt Pensa / 

Val d'Err. A madem taimp vign incumbensada la suprastanza communala cun l’execuziun. 

 

__________________________________ 

 

 

Tractanda 5 

Revisiun parziala digl urden da scola digl cumegn da Surses 

Igl urden da scola digl cumegn da Surses sa basa sen la lescha per las scolas popularas digl 

cantun Grischun (lescha dalla scola populara LSP; DG 421.000) e l’ordinaziun per la lescha dalla 

scola populara (ordinaziun dalla scola populara OSP; DG 421.010). A fundamaint dallas preteisas 

alla scola populara tgi èn sa midadas igls davos onns ègl sto necessari da far adattaziuns an 

differents sectours dalla legislaziun dalla scola populara. Perchegl è neida fatga ena revisiun 

parziala dalla lescha per las scolas popularas. Chella è antrada an vigour igl avost 2025. 

La revisiun parziala dalla legislaziun dalla scola populara cantunala ò consequenzas er per la 

scola da Surses. Per tala raschung ò igl cunsegl da scola fatg las adattaziuns basignevlas aint igl 

urden da scola digl cumegn da Surses. A madem mument ins ò fatg enqualtgi adattaziun formala. 

Survista dallas pi impurtantas adattaziuns materialas digl urden da scola Surses (las midadas 

èn scretgas grass): 

▪ art. 2 - Obligaziun dad eir a scola, li da scola, frequentaziun gratuita 

"L’obligaziun dad eir a scola cozza 11 onns e cumpeglia la scoligna obligatorica. Igl 

li da scola scu er la frequentaziun gratuita sa drezzan tenor igl dretg cantunal." 

art. 2 (anfignen ossa): "L'obligaziun dad eir a scola, igl li da scola scu er la frequentaziun 

gratuita sa drezzan tenor dretg cantunal." 

Muntada/consequenza dall’adattaziun: cun l’adattaziun vign fixada l’obligaziun d’eir a scola 

da nov expressivamaintg sen endesch onns e la scoligna vign cumpigleida aint igl taimp da 

scola obligatoric. La midada serva alla harmonisaziun dalla scola populara e stgaffescha 

clerezza pertutgont l’antschatta e la dirada dall’obligaziun d'eir a scola.  

▪ art. 6 - Maseiras dalla pedagogia speziala agl sectour simpel  

al. 1: sainza midadas  

al. 2 (integro da nov): "Chellas pon esser integrativas, parzialmaintg integrativas u 

separativas." 

Muntada/consequenza dall’adattaziun: l’adattaziun precisescha las furmas pusseblas per 

maseiras dalla pedagogia speziala. Da nov vign fixo cleramaintg tgi chellas pon neir manadas 

a moda integrativa, parzialmaintg integrativa u a moda separativa. Igls purtaders dalla scola 

e las scolas survignan cotras daple flexibladad per promover las scolaras ed igls scolars 

conform agls basgins.  

 

 

▪ art. 12 - Obligaziuns e cumpetenzas 



al. 2 cefra 7: "decider da relascher anticipadamaintg en unfant igl pi bod siva diesch 

onns da scola obligatorics." 

al. 2 cefra 7 (anfignen ossa): "decider da relascher anticipadamaintg en unfants igl pi bod 

siva otg onns da scola obligatorics". 

Muntada/consequenza dall’adattaziun: l’adattaziun stat an connex direct cun igl taimp da scola 

obligatoric tgi cozza da nov 11 onns inclus la scoligna. Correspondentamaintg vign adattada la 

dirada minimala anfignen tar en'eventuala relascheda anticipada or dall’obligaziun dad eir a scola 

d’anfignen ossa otg onns sen da nov 10 onns da scola obligatorics.  

Igl departamaint d’educaziun, cultura e protecziun digl ambiaint digl Grischun ò examino 

preliminarmaintg la revisiun parziala digl urden da scola digl cumegn da Surses ed ò catto chella 

an urden. La cumpetenza d’approvar igl urden da scola Surses surstat alla radunanza 

communala. 

Proposta dalla suprastanza communala: 

La suprastanza communala ed igl cunsegl da scola proponan alla radunanza communala 

d’acceptar la revisiun parziala digl urden da scola digl cumegn da Surses. L’antrada an vigour 

succeda siva dall’approvaziun antras igl departamaint d’educaziun, cultura e protecziun digl 

ambiaint digl Grischun per sen igl 1. d’avost 2026. 

__________________________________ 

 

 

Tinizong, igls 26 da matg 2026 

 

Per la suprastanza communala Surses: 

Daniel Wasescha Giani Spinatsch 

mastral scrivant da cumegn 


